
Astelehena, 2008ko irailaren 15a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Gobernuak Foru Komunitateko egoerari buruzko eztabaida egiteko eskatu dio Parlamentuari

Astelehena, 2008ko irailaren 15a. Foru Gobernuak Parlamentuari helarazi dionez, ekonomiaren bilakaera tarteko beharrezkoa da Nafarroako kontuak egiteko gastuari eusteko irizpideak eta politika sozialekiko konpromisoa kontuan hartzea eta jarduera ekonomikoak bultzatzeko neurri fiskalak hartzea, hala nola familia eta enpresetarako pizgarriak eta inbertsio publikoak.

Nafarroako Gobernuak gaurko bilkuran hitzartu duenez, Foru Komunitateko egoerari buruzko eztabaida egiteko eskatuko dio Nafarroako Parlamentuari. Eskaera Nafarroako Parlamentuko Erregelamenduko 200.1. artikuluari jarraiki egin du Gobernuak. Izan ere, honako hau dago xedatuta artikulu horretan: legegintza urteko lehenengo bilkura aldian, Gobernuko presidentea izendatzeko eztabaida egiteko bilkurak edo hauteskundeak eginen diren aldietako bilkurak alde batera utzita, Osoko Bilkura berezia egin beharko da Komunitateko egoerari buruzko politika orokorreko eztabaida egiteko. 

Gobernuak Parlamentuari egin dion eskarian honako hauek adierazi dituzte: 

"Kontuan hartuta ekonomiaren bilakaera tarteko beharrezkoa dela Nafarroako kontuetan gastuari eustea, politika sozialekiko konpromisoari eustea (lehendik ere Nafarroako Gobernuaren aurrekontuaren erdia baino gehiago horretarako izaten da), eta neurri fiskalen bidez jarduera ekonomikoak bultzatzea (familia eta enpresetarako pizgarri fiskalak, enpresen sektoreko zergak txikitzea, edo Nafarroa 2012 Planeko eta Azpiegituren Planeko inbertsio publikoak, besteak beste)". 

"Nafarroako Gobernuak hartzen dituen neurriek egonkortasuna eta konfiantza eskaintzen dizkiete nafar guztiei, eta bereziki, bertako eragile sozialei. Adibidez, Nafarroa 2012 Planaren bidez, hainbat azpiegitura berriz hornituko da Foru Komunitatea (gizartearen eta ekoizpenaren arloko azpiegiturak), eta hala, Nafarroa lehiakorra izanen da eta aurrerapauso sozialak eginen ditu". 

"Estatuan langabetuen enplegagarritasun handiena duen erkidegoa Nafarroa da, eta konfiantza egoera horren aurrean, alderdi politikoak erantzukizun osoz jardun daitezen eskatu behar dugu, Nafarroako herritarren alde lan egiteko eta gaur egungo egoera ekonomikoari aurre egiteko. Gobernuaren erantzukizunetatik abiatuta, Nafarroako interes orokorren, herritarren eta autogobernuko erakundeen alde aritzeak izan beharko du lehentasuna". 

Azkenik, Parlamentuko eztabaidaren oinarri izan beharko duten irizpideak azpimarratu ditu Gobernuak: "Beti bezala, Komunitateko egoerari buruzko eztabaida lasaitasunean, zorroztasunean, errealismoan eta ideietan oinarritu beharko da. Herritarrek ikaragarri eskertuko digute gure kezkak euren beharrizanekin bat etortzea".

BERRIKUNTZA, ENPRESA ETA ENPLEGU DEPARTAMENTUA

Izarbeibarko Jarduera Ekonomikoen Eremua erabilera publikoko eremu izendatu dute, desjabetu ahal izateko

Astelehena, 2008ko irailaren 15a. Nafarroako Gobernuak akordioa erdietsi du, eta hala, Izarbeibarko Jarduera Ekonomikoen Eremua erabilera publikoko eremu izendatu du, desjabetu ahal izateko. Udalaz gaindiko Eragina duen Plan Sektorialaren baitan dagoen eremua da, hain zuzen. Bestalde, Nafarroa 2012 Planeko lehentasunezko ekintzetako bat da, eta ondorioz, presakotzat jo dute aipaturiko proiektua gauzatzeko beharrezkoak diren etxaldeen okupazioa. 

2008ko apirilaren hasieran, Lurralde Antolamenduko Batzordeak oniritzia eman zion Udalaz gaindiko Eragina duen Plan Sektorialari, eta gainera, honako hauek hitzartu zituen: 25 alegazio onartzea, enpresa eremuaren azalera %50,4 txikitzea, eta Obanosko udal mugapean erasandako azalera %87 txikitzea. 
Proiektua “Navarra de Suelo Industrial” (NASUINSA) elkarte publikoak sustatu du, eta eremuaren gehiengoa Legardan dago. Proiektuaren helburua Iruñeko Eskualdetik gertu eta Donejakue Bideko Autobideko Iruñea-Logroño ardatzean industria lurzorua sortzea da, jarduera ekonomikoetarako lurzoru publikoaren eskaintza osatzeko. 

Lurralde Antolamenduko Batzordeak, zehazki, Izarbeibarko Jarduera Ekonomikoen Eremuak 589.068 metro koadroko azalera izanen duela erabaki zuen; beraz, hasierako azalera %50,4 txikitu zuen. Guztizko azalera honela banatuko da, udalerrika: 455.747 metro koadro, Legardan (%77,3); 105.807 metro koadro, Utergan (%17,9); eta 27.524 metro koadro, Obanosen (%4,6). Obanosi dagokionez, zehazki, hasieran 226.002 metro koadro okupatzea aurreikusten zuten, baina azkenean 27.524 m2 okupatuko dituzte (%87 gutxiago), eta hartara, udalerri horretan txikituko dute gehien eremuaren azalera. 

Izarbeibarko Jarduera Ekonomikoen Eremuko proiektuaren gaineko eztabaida tarteko, 1.330 alegazio aurkeztu zituzten. Mila bat alegazio antzeko edukia zuten eskariak izan ziren, eta hala, guztizko alegazio kopurua 35ekoa izan zen. Horietan, 53 gorabehera jarri zituzten mahai gainean, eta azkenean, Lurralde Antolamenduko Batzordeak, eskariak aztertu ondoren, 25 alegazio kontuan hartzea erabaki zuen. 
KULTURA ETA TURISMO DEPARTAMENTUA

Gobernuak Interes Kulturaleko Ondasun izendatu du Auritzeko Multzo Historikoa

Astelehena, 2008ko irailaren 15a. Nafarroako Gobernuak Foru Dekretu bat onartu du, eta hala, Interes Kulturaleko Ondasun izendatu du Auritzeko Multzo Historikoa.

Hain zuzen, ere, honako hauek izendatu dituzte Interes Kulturaleko Ondasun: gune historikoko eraikinak eta inguruko lurrak (gune historikoarekin eta bertako gotorlekuarekin lotura dutenak). Hartara, gune historikoaren ipar-ekialdeko muga ibairaino eraman dute, eta hego-mendebaldekoa, berriz, eraikin zaharrak eta berriak bereizten dituen kalera. 
Uztailaren 3ko 460/2007 Ebazpenaren bidez, Auritzeko Multzo Historikoa Interes Kulturaleko Ondasun izendatzeko espedientea abiatu zedin onartu zuen Kulturaren zuzendari nagusiak. Hala, jendaurreko aldia abiatu zuten (hogeita hamar egun), eta bi alegazio jaso zituzten. Kulturaren zuzendari nagusiak bi alegazioak ezetsi zituen, abenduaren 18ko 881/2007 Ebazpenaren bidez, eta Ebazpen horren aurka, 2008ko otsailaren 7an, Auritzeko Udalak eskakizun bat egin zuen. Hori ere ezetsi egin zuten, 2008ko ekainaren 30eko Gobernu Akordioaren bidez. 
Auritz Nafarroako eremu euskaldunean dagoen herria da, eta haren izenak tradizio bikoitza du. Burgete (“Burgu txikia”) burgu edo herri gisa sortu zen, Orreagako erromesen ospitalearen oinetan dagoen zelaigunean. Horregatik, Erdi Aroan hainbat izen izan zituen: Orreaga (Auritz Kolegio-Elizarekin eta haranarekin berarekin nahasten zuten), Burgo de la Plana (La Planako Burgua), Burgo del Llano de Roncesvalles (Orreagako Zelaiguneko Burgua) edo Burgo de Roncesvalles (Orreagako Burgua). Sute batzuen ondorioz, garrantzia galdu zuen. XV. mendean. 1476. urtean, Burguete de Roncesvalles (Orreagako “Burgu txikia”) izenarekin aipatu zuten Comptos Liburuan. Geroago, herri txiki izateari utzi ez zionez, Burgete (“Burgu txikia”) izena jarri zioten, behin betiko. 
Euskarazko izena, Auritz, zaharra da, eta ez du esanahi ezagunik. Etimologiako aditu batzuen arabera, amaieran -iz/-itz duten euskal toponimoetako bat da. 
Gaur egun, Auritz eta Burguete biak izen ofizialak dira. 
Auritzeko herrigunea errepidearen alde banatan dago antolatuta, eta beraz, bideak banatzen duen herria da. Begi eta iskinetan harlandua duten etxeak, arku beheratuko portaleak, eta leiho burudunak dira nagusi. Teilatu gehienak lau isurkikoak dira eta teila lauak dituzte. Aurrealde gehienek bi maila dituzte. Etxeak noizkoak diren adierazten duten idazkun ugari daude (gehienak XVIII. mendearen amaierakoak XIX. mendekoak dira). 

KULTURA ETA TURISMO DEPARTAMENTUA

Cederna-Garalur elkarterako eta Erdialdeko eta Lizarrerriko Partzuergoetarako diru laguntzak baimendu ditu Gobernuak

Astelehena, 2008ko irailaren 15a. Nafarroako Gobernuak baimena eman dio, Turismoaren zuzendari nagusiari, Cederna-Garalur elkarterako, Erdialdea Garatzeko Partzuergorako eta Lizarrerriko Turismo Partzuergorako gehienez ere 104.996,47 euroko zuzeneko diru laguntza emateko gastua egiteko konpromisoa hartzeko. Nafarroako Mendialdea Dinamizatzeko Planarekin, Nafarroako Ardoaren Ibilbidearekin eta Donejakue Bidearekin (hurrenez hurren) zerikusia duten esku-hartzeetarako diru laguntzak dira, hain zuzen.

Honako diru laguntza hauek aurreikusten dituzte: 47.703, 25 euro, Cederna-Garalur elkarterako; 47.699,40 euro, Erdialdea Garatzeko Partzuergorako; eta 9.593,82 euro, Lizarrerriko Turismo Partzuergorako. Hiru kasuetan, onartutako aurrekontuen %70ari dagozkio diru laguntzak. 

ETXEBIZITZA ETA LURRALDE ANTOLAMENDUKO DEPARTAMENTUA

2004ko uholdeen ondorioz euren etxeetan kalteak izan zituzten hamaika pertsonei diru laguntzak emateko baimena eman du Gobernuak

Astelehena, 2008ko irailaren 15a. Nafarroako Gobernuak baimena eman dio, Etxebizitza eta Lurralde Antolamenduaren zuzendari nagusiari, 2004an jazo ziren uholdeen ondorioz euren etxeetan kalteak izan zituzten hamaika pertsonei 54.481,37 euroko guztizko diru laguntzak emateko, zuzenean.
2004ko irailean jazo ziren uholdeek kalteak eta galerak eragin zituzten, hain zuzen, Foru Komunitateko herri batzuetako biztanleen ondarean eta jarduera ekonomiko batzuetan. 

Estatuko Administrazio Orokorrak kalteen %50ari dagozkion laguntzak eman dizkie, 24.000 euroko mugarekin, Foru Komunitatean kalteak izan zituztenetako batzuei (laguntzak eskatu zituztenei). Nafarroako Gobernuak, berriz, honako laguntza hauek eman ditu, Etxebizitza eta Lurralde Antolamenduko Departamentuaren bidez: Estatuko laguntzak jaso zituztenentzako laguntzak, baldintza beretan (hala, pertsona horiek zegokien laguntzaren %100 jaso dute); eta Foru Komunitateko Administrazioari laguntzak eskatu zizkioten hamaika pertsonentzako laguntzak (kalteen %50ari dagozkion laguntzak). Zentzu horretan, Barne Ministerioak uko egin dio hamaika pertsona horiei laguntzarik emateari, eskaerak ez zizkiotelako Ministerioari egin eta hitzarmenik ez duelako izenpetu Foru Komunitatearekin. 

Hartara, kalteak izan zituztenen artean alderik ez egotearren, hamaika pertsona horiei diru laguntza emateko proposamena egin zuen Etxebizitza eta Lurralde Antolamenduaren Zuzendaritza Nagusiak, horiek ere zegokien laguntzaren %100 jaso ahal izateko. 

